	ԻՐԱՎԱԿԱՆ ԱԿՏԻ ՀԻՄՆԱՎՈՐՈՒՄԸ    


	Անհրաժեշտությունը

	«Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» ՀՀ օրենքի համաձայն ստեղծվել է հատուցման հիմնադրամ այսուհետ՝ Հիմնադրամ, որին հատկացումները կատարվելու են ինչպես պարտադիր, այնպես էլ կամավոր սկզբունքներով: Մեր հայրենակիցների կողմից կամավոր սկզբունքով վճարումը (նվիրատվությունը) ապահով և վստահելի միջազգային էլեկտրոնային վճարահաշվարկային համակարգերի միջոցով (օրինակ՝ PayPal) կատարելու համար անհրաժեշտ է մի քանի պետություններում ՀՀ դեսպանությունների և հյուպատոսական հիմնարկների անունով բացել բանկային հաշիվներ:  


	Ընթացիկ իրավիճակը և խնդիրները 

	Ներկայում, ամբողջ աշխարհում ամենատարածված և օգտագործվող վճարահաշվարկային համակարգերից է հանդիսանում PayPal համակարգը, որը սակայն դեռևս ՀՀ ռեզիդենտներին չի տրամադրում վճարում ստացողի կարգավիճակ: PayPal համակարգի ներկայացվածությունը Հայաստանում ապահովելու համար ընկերության հետ տարվել են բազմաթիվ բանակցություններ թե ՀՀ Կենտրոնական բանկի և թե ՀՀ տրանսպորտի, կապի և տեղեկատվական տեխնոլոգիաների նախարարության կողմից, որոնք առայսօր որևէ արդյունքի չեն բերել:



	Տվյալ բնագավառում իրականացվող քաղաքականությունը

	ՀՀ կառավարությունը ձգտում է ապահովել հիմնադրամի գործունեության թափանցիկությունը, ապահովել հանրության բարձր վստահությունը հիմնադրամի գործունեության նկատմամբ, արդյունավետ կազմակերպել ֆինանսական միջոցների կառավարումը, ինչպես նաև ապահովել միջազգային ճանաչում ունեցող վճարահաշվարկային էլեկտրոնային համակարգի միջոցով անվտանգ և պարզ եղանակով կամավոր նվիրատվություն կատարելու հնարավորություն:


	Կարգավորման նպատակը և բնույթը

Նախագծով առաջարկվում է թույլատրել օտարերկրյա պետություններում գտնվող Հայաստանի Հանրապետության մի քանի դեսպանություններին և հյուպատոսական հիմնարկներին բացել առանձին բանկային հաշիվներ՝ PayPal համակարգին համակցելու և հիմնարդամին կատարվող կամավոր վճարումները առցանց եղանակով ստանալու նպատակով: 


	Նախագծի մշակման գործընթացում ներգրավված ինստիտուտները և անձիք

	Նախագիծը մշակվել է Հայաստանի Հանրապետության արտաքին գործերի նախարարության և Հայաստանի Հանրապետության կենտրոնական բանկի հետ համատեղ:


	Ակնկալվող արդյունքը

Իրավական ակտի ընդունմամբ Հայաստանի Հանրապետության մի քանի դեսպանություններին և հյուպատոսական հիմնարկներին կթույլատրվի բացել առանձին բանկային հաշիվներ նստավայր պետությունների բանկերում, առանց որի հնարավոր չէ ստեղծել PayPal համակարգի համապատասխան արժույթներով հաշիվներ և այդ համակարգով առցանց եղանակով ստանալ նվիրատվություններ:  

	


ՏԵՂԵԿԱՆՔ

Իրավական ակտն ընդունելու դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին 
Իրավական ակտն ընդունելու դեպքում պետական բյուջեում ծախսերի ավելացում չի նախատեսվում, քանի որ նոր բանկային հաշիվների սպասարկման ծախսերը նախատեսվում է կատարել հիմնադրամի միջոցներից:
	
	

	
	ՏԵՂԵԿԱՆՔ

	
	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին 
Նախագծերի ընդունման դեպքում Հայաստանի Հանրապետության արտաքին գործերի նախարարության և հիմնադրամի միջև պետք է կնքվի պայմանագիր:


	
	

	
	


